
* 
 
He ўсе шляхі дазволена прайсці — 
Свядомасці прастор абмежаваны. 
Ў адказ на спробу ісціну знайсці 
Зрывае хтосьці рэзка ўсе стоп-краны. 
 
I думкі патрапляюць у сіло 
I б'юць адчайна крыллём да знямогі. 
Ды лёс такі... 

I клетка - ix жытло. 
Для новых думак — новыя дарогі. 
 
Няма ні вечных кратаў, ні шляхоў. 
Адбудзецца, чаму ўжо час адбыцца. 
...З глыбінь касмічных i з вышынь вякоў 
Ляціць святло, каб думкамі прапіцца... 



Разбурэнне кокану 
 
Мой штучны саркафаг, 
Мой кокан з супернітак, 
Я дзякую табе 
За цішу у агні, 
За несустрэты жах, 
Неспапялёны сшьгтак, 
За мары, у якіх 
Так многа вышыні. 
 
Але прыйшла пара — 
I трэск шаўковых нітак 
Напомніў, што душа 
Ўжо мацае крыло. 
Пунсовая зара 
I сонца светлы злітак 
Засведчаць: Новы дух 
Паклікала святло. 

* 
 
Як часта знешнасць хавае сутнасць, 
Хоць, кажуць, форма - праява думкі. 
На грэбні хваляў узнята штучнасць, 
I сталі сэнсам жыцця карункі. 
 
А пошук ісцін трапляе ў пасткі, 
Якія ўсюды зрабіла знешнасць. 
Зірні: на твары не лікі — маскі, 
На кожнай - похаць, на кожнай - грэшнасць. 
 
Куды ні мкніся - абмежааанасць 
У рамках шэрай пустой карціны, 
I малпа топча адукаванасць. 
На полі сутнасці — міны, мійы... 



* 
 
На супрацьлегласці падзелены Сусвет. 
Святло i змрок, сляпая ноч i дзень. 
Ёсць негатыў, а ёсць калёр-партрэт. 
Ёсць птушка ў небе i ад птушкі цень. 
А чалавек асновай мае крыж. 
На ўсе Вятры расхрыстана душа. 
Там сутыкаюцца Чарнобыль i Парыж, 
Гарыць малітва пад лязом нажа. 
А мне здаецца простым тэты свет, 
Хоць я — звычайны, выпадковы госць. 
Я пакідаю белы з чорным след, 
Бо д'ябал ёсць, i Бог таксама ёсць. 

* 
 
У малітвах знаходзіць палёгку душа, 
Слова сілай сваёй адганяе бяду, 
Нас лагодзіць i песціць святая імша, 
1 па свеце нас чыстыя думкі вядуць. 
Ёсць у Бога адзіны для ўсіх запавет — 
Трэба верыць i несці любоў да людзей. 
Адкрываючы сэрцы, ратуем мы свет 
Для ўсіх тых, хто за намі у вечнасць ідзе. 



* 
 
З прасторы зорнае нябёс 
Ідзе да нас Іcyc Хрыстос. 
 
Ліецца дзіўнае свят л о, 
Гарыць агонь i гіне тло. 
 
І з тых, даўно забытых сяоў 
Я ўспамінаю: "Бог — любоў!" 
 
Пра гэта трзба гаварыць. 
Я жыў! Жыву! Я буду жыць! 
 
Гасподзь даруе мне ізноў 
Адзіны свой пароль - любоў. 
 
І мне ісці праз гэты свет, 
Нясці святло, як запавет. 
 
І крыж нясці праз шлях зямны 
Туды, дзе вечна б'юць званы. 
 
Адтуль скрозь зорны дах нябёс 
ідзе да нас Ісус Хрыстос. 

* 
 
Уяві, я табе падару цэлы горад 

з півоняў i руж, 
I ты будзеш купацца у ix, 

як яшчэ не купаўся ніхто. 
I ты станеш хваліцца прад кожным з людзей 

падарункам маім, 
I, напэўна, за тэта ты будзеш мяне 

яшчэ болей любіць 
 
Але кветкі завянуць, ласохнуць, 

асыплецца з ix прыгажосць, 
І пялёсткі загубяць цнатлівасць 

і, шэрыя, лягуць надол. 
Тонкі водар рассеецца ў небе 

i недзе збярэцца ля зор. 
Сум агорне цябе, i маркота 

увойдзе ў твой дом. 
 
Не сумуй... На зямлі 

вечных рэчаў, пачуццяў i думак няма. 
I каханне, як ружа, 

успыхне, а потым - згарыць. 
Мы жыццё сваё мусім 

спакойна i ціха пражыць 
I падзякаваць Богу 

за горад з півоняў i руж... 



Просты вершык 
 
Ціхі i цёплы пакой. 
Лямпа гарыць на стале. 
За акустычнай сцяной 
Нехта рамансы пяе. 
 
Падае снег за акном, 
Хісткім агнём зіхаціць. 
Снамі ахутаны дом. 
Зорка на небе блішчыць. 
 
Вечнасць падыдзе да нас, 
З намі пра ўсё памаўчыць. 
Мы не заўважыпі час, 
Мы не стаміліся жыць. 
 
Нейкі святочны настрой. 
Я закаханы ў цябе. 
Ціхі i цёплы пакой. 
Лямпа гарыць на стале. 

Раманс 
 
Што за ноч за акном — 

ні цяпла, ні святла, 
I апошні агеньчык заснуў у сяле. 
Толькі ценем кажан прамільгне у акне, 
Толькі сумны чарот прашапоча вадзе: 
Я кахаю Вас... 
Я кахаю бас... 
Я кахаю 
Вас. 
 
Над халоднай зямлёй 

ў небе зорка гарыць, 
I па вуліцах сонных самота брыдзе. 
Ды ад саду туман прэлы водар нясе 
I, цапуючы, шзпча прызнанне расе; 
Я кахаю Вас... 
Я кахаю Вас... 
Я кахаю 
Вас. 
 
Што за ноч за акном - ні цяпла, ні святла. 
Залаты ўспамін у мінуласць вядзе. 
Там іскрыцца агонь на азёрнай вадзе, 
Там шапоча дзяўчына каханая мне: 
Я кахаю Вас... 
Я кахаю Вас... 
Я кахаю 
Вас. 



* 
 
Гляджу на Вас - 

i спёка на душы. 
І мучыць смага — 

хочацца кахання. 
Шкада, што нам не перайсці мяжы 
Такога выпадковага спаткання. 
 
I Вам таксама хочацца кахаць. 
Ад гэтага запозна ўжо хавацца. 
Я бачу: шчокі Вашыя гараць, 
Пад свэтрам грудзі стал i уздымацца... 
 
У Вас таксама спёка на душы. 
Агністы жар нясцерпна вусны сушыць. 
Пажарнік-свет 

на самае мяжы 
Дажджом умоўным 

нашы сэрцы тушыць... 
...Гляджу на Вас 

i Вашы вочы п'ю... 

* 
 
Астывае летні дзень 

у акне, 
Падыдзі, каханая, 

да мяне. 
Падары мне рук сваіх 

цеплыню, 
Падары вачэй сваіх 

глыбіню. 
Я забуду, час які, 

які дзень 
У палоне рук тваіх 

i грудзей. 
Астывае летні дзень 

у акне, 
...Гіадыдзі, каханая. 

да мяне. 



Дзіўны танец 
 
Ты пяшчотныя словы шаптала. 
Ты гарэла у палкім агні, 
Ты вар'яцтвам сваім чаравала, 
Абяцаючы страсныя дні. 
 
Ды мае схаладнелае сэрца 
Гэтак цяжка прымусіць гарэць. 
Толькі я яшчэ чую, як б'ецца 
Яно ў час, калі хоча ўзляцець. 
 
Але клетка грудзей прывучыла 
Яе голас у цемры трымаць. 
I патрэбна магутная сіла, 
Каб з глыбіняў пачуцці дастаць. 
 
І таму твае мяккія словы. 
Як у бездань, у клетку ппывуць. 
Там такія надзейныя сховы, 
Там такая магічная муць... 

На замчышчы 
 
На замчышчы — калючая трава. 
Вакол - вада, трыснёг i плёскат рыбы, 
Ды на карчы — дрымотная сава, 
Нібы з каменнай высечана глыбы. 
 
Падобна сфінксу, што сярод пустынь 
Вартуе сны царыц i фараонаў, 
Сава тутэйшая ахоўвае ўсламін 
Пра слаўны час віватаў i праклёнаў. 
Каторы раз нямая птушка - цень 
Зляціць на возера, ў вадзе памочыць пёры. 
Ў траве ляжыць пакінуты агмень, 
I на расе блішчаць халодна зоры... 



* 
 
Сонца ўзыходзіць пазней і пазней, 
З птушак вароны адны засталіся, 
Яблыкі ўсе на зямлю абтрасліся, — 
Многа расстанняў i мала надзей. 
 
Кіне зіма свой лядок у ваду, 
Вея ля хат заскуголіць тужліва, 
Рысанкі кропак лрацягнуцца крыва 
Ў снежныя мроі, нібыта ў бяду. 
 
Роспачны крык, як у ваце, аглух, 
Вечнасць адрэзана белай сцяною. 
Толькі адно засталося са мною — 
Змораны, але не скораны дух. 

* 
 
На могілках — брудна i дзіка. 
На вёсцы — балюча i ціха. 
І кажа бабулька старая: 
"Наступная хата пустая, 
Другая таксама забіта. 
На могілках - дзядзька Мікіта". 
Я слухаю гэту гаворку, 
A ў роце - i суха, i горка, 
I вока вярэдзіць пылінка, 
І стыне на вейцы слязінка, 
A ў сэрцы — палынная мята. 
Mo ў гэтым i я вінаваты? 
Пусцеюць шчарбатыя вёскі, 
Не чутна вясёлай гамонкі, 
І ціха на дворышчах, ціха, 
Як быццам чакаюць тут ліха, 
I толькі вароны, як здані; 
Прарочаць аб хуткім змярканні. 
Ўжо сонцу ў садах не губляцца, 
З жывымі людзьмі не вітацца, 
А сумна глядзець праз аблокі 
На цэлікі гразкай дарогі 
i сыпаць праменні, як жыта, 
На ціхую хату Мікіты. 



* 
 
У часы, калі неба ў хмарах, 
А на сэрцы нудліва i зімна, 
Нечакана з'яўляюцца мары, 
А у марах, як зорка — Радзіма. 
Я не маю вялікае моцы 
I улады пакуль што не маю, 
Каб адняць прывілеі ў ночы 
I святло даць радзімаму краю. 
Вось таму у тузе i трывозе 
Без надзеі на хуткія змены 
Для сяброў, што стаяць на парозе, 
Пра Айчыну складаю легенды. 

* 
 
Сумна, мой дружа, 
Як сумна на свеце — 
Ўсё паўтараецца 
З веку ў век: 
Быццам учора 
Спявалі аб леце, 
А сёння за вокнамі — 
Студзеньскі снег. 
 
Дробныя справы, 
Пустыя жаданні, 
Шэрыя вочы, 
Завучаны рух. 
Наша жыццё — 
Як ашчэпкі кахання: 
Быццам гарыш, 
I нібыта - патух. 
 
Сумна, мой дружа... 
Так сумна на свеце... 
Хутка растае 
Ўжо студзеньскі снег. 
Наша планета 
Ляціць у Сусвеце, 
I на планеце 
Ляціць чалавек... 



Выйдзі да неба 
 
Выйдзі да неба, 

адчуй непазбежнасць прасторы, 
Слухай сабой 

цішыню кананадных вышынь. 
Гэты спакой, 

што ў табе маналогі гаворыць, 
Толькі фантом... 

Ён ланцуг на шляху да вяршынь 
 
Вырві яго, 

як халодную жабу з-пад сэрца. 
Промнем ідзі - 

цябе выведзе ў вечнасць святло 
...Лёгкі твой конь 

адзічэла на ржышчы пасецца 
I у калодзежы 

зубы ашчэрыла тло. 
 
Змрочныя сілы 

чакаюць у парта падзення, 
Пасткі-лячоры 

ўжо шчымяцца нават у сны. 
Хіба ж не чуеш, 

як хрумскаюць сэрца сумненні? 
Хіба ж не п'еш ты 

штодзённую каву маны? 
 
Досыць сядзець! 

Паспяшайся да зорнага неба! 
Шлях у прасторы 

пакажа духоўны агонь. 
Толькі вазьмі 

ты скарынку жытнёвага хлеба, 
I да цябе 

зноў падыдзе здзічэлы твой конь... 



Намагнічаны космас 
 
Прыхініся, прашу, да мяне... 
Гэты вечар - туга незямная. 
Праз фіранку у цёмным акне 
Намагнічаны космас сцякае. 
 
Я пагладжу твае валасы, 
Пацалую мне любыя вочы, 
Каб пазбыцца душэўнай слаты, 
Каб пазбавіцца ад адзіноты. 
 
Але подых сусветаў мацней - 
Шыба гулка дрыжыць, як жывая. 
Галактычнае рэха завей 
Нешта тонкае ў сэрцы кранае. 
 
I самотнай здаецца зямля, 
I у вечнае вабіць бясконцасць... 
Там у ціхіх касмічных палях 
Зіхацяцца далёкія сонцы. 
 
...Прытуліся, прашу, да мяне. 
Абагрэй, растапі маё сэрца... 
Праз фіранку у цёмным акне 
Намагнічаны космас ліецца... 

* 
 
"Без пяшчоты няма цеплыні", - 
Гэта зорка гаворыць над полем, 
A ў адказ патухаюць агні 
На зямлі, што разрэзана болем. 
 
I на неба да зоркі ляціць 
Чорны дым абгарзлай пяшчоты. 
Толькі лостаць у цемры дрыжыць 
Чалавекападобнай істоты... 



* 
 
Запаліце мне ціхую зорку, 
Каб уночы надзейна гарэла. 
Падарыце мне з сябрам гаворку, 
Каб да зоркі душа ўзляцела. 
Раскладзіце агонь у каміне, 
Каб цяплей было сэрцу i промню. 
...Нас пад раніцу зорка пакіне, 
Але я яе ўвечары ўспомню... 

* 
 
Разарвіце цяжкія путы, 
Адпусціце мяне на Волю! 
Чаму я да Зямлі прыкуты 
Чалавечай самотнай доляй? 
 
Чаму я не магу Анёлам 
У святло паляцець шчасліва? 
...Вые вецер у полі голым, 
I ўсміхаецца месяц крыва.. 
 



* 
 
Адгукаецца мне далячынь... 
Слава Богу, шапчу, слава Богу... 
I праменне з нябесных вяршынь 
Асвятляе у цемры дарогу. 
 
Крыж Паўночны па зорках знайду, 
Памалюся аб вечным у вечнасць 
I па ўласнай дарозе пайду 
Да шляхоў, што сыходзяць у млечнасць. 
 
Там дзівосны агонь таямніц... 
Там такая мелодыя льецца... 
У бяздонні касмічных крыніц 
Рэха сонцаў далёкіх смяецца... 
 
Божа мілы! Мяне не пакінь! 
Хай удзячнасцю стане трывога... 
. ..Адгукаецца мне далячынь 
I святлее у цемры дарога... 

Пад промнямі зорак 
 
Промень першай зоркі 

змог з нябёс праліцца. 
Чапавек у поле 

выйшаў памаліцца. 
 
Памаліцца шчыра 

за жыццё на свеце, 
За святло ад зорак 

i за ў полі вецер. 
 
За ручай у лесе 

i за спевы птушак, 
За карову ў хлеве 

ды за двух цялушак, 
 
А яшчэ - за жонку, 

што навек спачыла, 
За дачку Алёнку 

што яго забыла. 
 
...Чалавек у полі 

шчыра памаліўся - 
Промень сёмай зоркі 

на зямлю праліўся... 



Жоўты мужчына 
 
Суседка варожыць на кававай гушчы, 
Суседка пасьянсам раскідвае карты — 
Ёй хочацца стаць адначасна відушчай, 
Ёй хочацца ўбачыць наступныя даты. 
 
А болей, напэўна, мужчыну у чорным, 
У белай кашулі з кальцом заручальным, 
Хай будзе падобны ён нават на чорта, 
Але каб павёў яе ў адпачывальню. 
 

Травеньскі хрушч у святле заблудзіўся - 
Лапкамі скрэбае ў шыбу акенца. 
Здзіўлены месяц на небе спыніўся — 
Жоўцю нячутна ў фортку ліецца. 
 
...Раніцай будзе знямога ў целе. 
Сон незвычайны пабачыць суседка: 
Жоўты мужчына з ёй будзе ў пасцелі, 
Ў вазе пакіне ён жоўтую кветку. 

 
...Доўга глядзела суседка на захад. 
"Дзякуй..." - гарачыя вусны шапталі. 
У невядомасць над стрэхамі дахаў 
Месяца жоўтыя крылы знікалі... 

* 
 
Водсвет месяца бурштынам на сцяне. 
Распранаецца жанчына. 

Для мяне. 
 
Кава выпіта. I свечка аплыла. 
Зноўку ноч сваю пласцінку завяла. 
...Толькі профіль, тонкі профіль на сцяне 
Ды сукенкі лёгкі шолах ля мяне... 



Белая птушка 
 
Ты не можаш ляцець, 

табе боль працінае ўсё цела, 
Трэба недзе схавацца, 

стаіцца у шчыльных хмызах, 
Але ж ты па зямлі 

ходзіш гэтак нясмела, няўмела, — 
Табе трэба ляцець, 

ды крыло - як прастрэлены сцяг. 
 
Праз кустоў'е i лог, 

праз зялёна-крывавыя травы 
Ты ідзеш...А куды? 

Хто ўратуе цябе ад звяр'я? 
Хіба тыя, што ўжо 

з асалодай рыхтуюць аблаву? 
Што сабаку цкуюць 

там, дзе кроў запяклася твая? 
 
Ты ідзеш i не ведаеш: 

там, за хмызамі 
Цябе хутка сустрэне 

маленькі бялявы хлапчук, 
Яго вочы, як неба, 

што бэчыла ты на змярканні, 
i пяшчоту нясуць 

далані несчарсцвелыя рук. 
 
Ён сагрэе цябе 

i ад злыдняў зямных абароніць 
I адпусціць, калі 

цябе зможа паветра трымаць. 
Узмахнеш ты крылом 

i пабачыш, як сонца ўзыходзіць. 
"Гляньце! Птушка ляціць!" — 

будуць людзі шчасліва казаць... 



* 
 
У чорнай ночыЫ мова - немата... 
Агні далёкіх вёсак нібы зоркі. 
I не чуваць ні смеху, ні гаворкі, 
I не відаць ні дрэваў, ні плата. 
Сутоннем пахаваныя пагоркі... 
У вільгаці - астылая вада. 
У цемры заблудзілася бяда, — 
Яе прысутнасць - пах палынна-горкі. 
Яна, як гістарычная Арда, 
Што вартая асобнае гаворкі, 
Ішла, ішла...Але туман, вада, 
I не відаць ні месяца, ні зоркі... 
Хай сняць сабе маўклівыя пагоркі 
Часы, калі гуляла тут Арда. 
А мы парадуемся: пах палынна-горкі 
Згубіла 

ў цемры зніклая 
бяда... 

Цяжарная дзічка 
 
Наша сустрэча - нібыта таемная дзея: 
Кубачак кавы i лямпы настольнай святло. 
Сцяг беларускі пад столлю анёлам бялее, 
Печка вясковая нас атуляе цяплом. 
 
Ціхія словы. Адкрытасць у сэрцах i душах. 
Мова, як пава, плыве ад кута да кута, 
А за сцяной перад вокнамі дзічка-ігруша, 
Як да каханага, 

туліцца ўсё да плата. 
 
Дзічка цяжарная кветам бел-чырвана-белым. 
Прыйдзе часіна - як полымя, ўспыхне яна, 
Ну, а пакуль праз акно яе промнем нясмелым 
Грэе пяшчотна настольная лямпа адна... 

Змест 
 
*** He ўсе шляхі дазволена прайсці  
Разбурэнне кокану  
*** Як часта знешнасць хазае суткасць  
*** На супрацьлегласці падзелены Сусвет  
*** У малітвах знаходзіць палёгку душа  
*** З прасторы зорнае нябёс  
*** Уяві, я табе падару цэлы горад  
Просты вершык  
Раманс  
*** Гляджу на Вас  
*** Астывае летні дзень  
Дзіўны танец  
На замчышчы  
*** Сонца ўзыходзіць пазней i пазней  
*** На могілках - брудна i дзіка  
*** У часы, калі неба ў хмарах  
*** Сумна, мой дружа  
Выйдзі да неба  
Намагнічаны космас  
*"* "Без пяшчоты няма цеплыні"  
*** Запаліце мне ціхую зорку  
*** Разарвіце цяжкія путы  
*** Адгукаецца мне далячынь  
Пад промнямі зорак  
Жоўты мужчына  
*** Водсвет месяца бурштынам на сцяне  
Белая птушка  
*** У чорнай ночы мова - немата  
Цяжарная дзічка  

Літаратурна-мастацкае выданне 
 

Пракаповіч Ігар Міхайлавіч 
 

Намагнічаны космас 
 

Вершы 
 

Рэдактар М. В. Шабовіч 
Мастацкі рэдактар В. A. Васіленка 
Тэхнічны рэдактар Г. С. Шаўцоў 

Карэктар Т. В. Шчаглова 

